
Son poucos os escritores que ti-
veron o privilexio de xerar un 
adxectivo ou unha corrente de ac-
ción ou de pensamento. Ao seu pe-
sar, o marqués Donatien Alphonse 
François de Sad foi un deles e nesa 
galería acompaña a Dante e a 
Kafka, entre outros. Pero os críticos 
franceses, sempre ben precisos ver-
bo da literatura de seu, distinguen 
entre “sadiano” (relativo á obra de 
Sade) e “sádico” (comportamento 
asociado ás súas historias). 

Cumpridos douscentos anos da 
súa morte, foron moitas as refle-
xións sobre a actualidade da obra 
e mais da influencia de Sade. Cóm-
pre salientar a exposición Atacar o 
sol que o parisino Museo de Orsay 
dedicou tanto aos antecedentes 
como aqueloutros artistas plásticos 
que foron influídos pola obra do 
marqués. A súa comisaria, Annie Le 
Brun, insistiu en que non foi o in-
ventor do “sadismo”, porque a vio-
lencia –sexual ou non–, a audacia 
e mais a beleza forman parte da xe-
nética humana desde tempos anti-
gos. 

Sade, brillante militar na súa mo-
cidade, nobre culto e de espírito 
aberto (falaba alemán, italiano e 
provenzal), foi coherentemente un 
home do seu tempo, do solpor do 
Antigo Réxime, cando unha parte 
da aristocracia comezaba certa 
apertura de ideas en consonancia 
co Século das Luces e o despotis-
mo ilustrado. Padeceu longos perío-
dos de reclusión (en cárceres e en 
manicomios) por asuntos que non 
resultarían 
moi distin-
tos dos que 
outros co-
metían no 
seu tempo. 
Simplemen-
te, tivo a des-
graza de ter 
unha sogra 
intransixen-
te e con ac-
ceso directo 
ao rei para 
que este 
emitise algunhas lettres de cachet, 
ordes arbitrarias de prisión emiti-
das polo monarca sen atender á 
xustiza. 

En tanto que librepensador, era 
un individualista sen fronteiras e un 
ateo apocalíptico. Por ese fácil cos-
tume de adxudicarlle ao perfil bio-
gráfico as súas fantasías literarias, 
Sade tivo e ten aínda que aturar uns 
prexuízos que nin a condición de 

clásico –adquirida desde que as 
súas obras foron editadas na Pléia-
de– poderá neutralizar. A iso axu-
dou a súa inclusión no Índice de li-
bros prohibidos que elaboraba a 
Igrexa e os escándalos que lle fo-
ron adxudicados (que nin foron 
tantos nin tan graves como se pre-
tendeu). 

Aqueles que avanzado o século 
XVIII se desmarcaban da moral do-
minante (Mirabeau, Chaderlos de 
Laclos, Restif de la Bretonne), foron 
marcados pola súa ousadía de na-
rrar con pluma e papel prácticas 
lascivas que, de maneira máis ou 
menos clandestina, practicaban os 
poderosos. Non eran, daquela, cou-
sa estraña a pedofilia dos cregos, 
as monxas licenciosas nin o sexo 
colectivo. 

Pero Sade levou ás súas últimas 
consecuencias o papel social do 
individuo, o exercicio sen freo da 
liberdade e o dereito absoluto á 
propiedade. Ese era o campo das 
súas fantasías literarias (raramente 
exercidas na vida real), discurso 
que chocaba co pensamento ilus-

trado, pro-
motor do 
sentimento 
humanita -
rio en oposi-
ción á con-
ciencia esta-
mental: o ra-
cionalismo 
emerxente 
era insufi-
ciente fron-
te a unha 

realidade profundamente inxusta. 
O individualismo que o primeiro 
promovía se expresa en Sade na 
plena satisfacción sexual que per-
mite a posesión ilimitada do outro. 
Cando esa práctica de posesión in-
dividual pasa a ser colectiva (que 
é o que Sade fai nas súas obras), 
transfórmase en libertinaxe. 

E é así como Sade pon en evi-
dencia que os desexos sexuais sen 
freo pasan a ser pura depredación. 
Esforzo inútil cando a continencia 
posesiva que tende á igualdade de 
roles é esquecida pola superficia-
lidade que conduce ao relativis-
mo, ben sexa en forma de violen-
cia de xénero, ben sexa para que 
as mulleres, na súa intimidade lec-
tora, se sintan tamén “nenas malas” 
con Grey e as súas cincuenta som-
bras, agora edulcoradas como arti-
go de consumo pequenoburgués 
para a súa visión colectiva nos ci-
nes.

Donatien Alphonse François de Sade, marqués de Sade (1740-1814).

